
1.	SARRERA
Batzar Nagusietako lehendakari andrea, foru diputatuok, batzarkideok eta gaur lagun zaituztegun pertsona guztiok: egun on guztioi eta eskerrik asko hemen egoteko aukera eskaintzeagatik. 
Gaurkoa izango da politika orokorrari buruz legealdi honetan egiten dugun bigarren eztabaida. Eztabaida honetan, ahaleginduko gara zehazki jakinarazten zer-nolako jarduera burutu dugun Gipuzkoako Foru Aldundian legealdiko bigarren urtean; eta, batez ere, arreta handia jarriko dugu lurraldeak aurre egin behar dien erronka horietan. 
Izan ere -eta halaxe adierazi genuen maiatzean,Tabakaleran izan genuen ekitaldian, bi urteen balantzeari buruzkoan- Gipuzkoako Foru Aldundiak etorkizuna jarri du erdigunean. Arreta gunea jarri du hurrengo belaunaldientzat irrikatzen dugun Gipuzkoa horretan. Horrexegatik mahaigaineratu dugu agenda politiko berri bat, datozen urteetan garatuko duguna.
Beraz, hasiko naiz ekonomia, gizarte eta politikaren egoerari buruzko analisiarekin, eta jarraituko dut legealdiko bigarren urtean aurrera eramandako jardueraren balantzearekin.

2. EGUNGO EGOERAREN DIAGNOSTIKOA
2.1. Ekonomiaren egoera.
Ekonomia-atalaren sarrera gisa, zifra bat erabiliko dut, oso adierazgarria lurralde honentzat. Hauxe: % 8,8, langabezia-tasarena, Eustatek eman duena Gipuzkoako bigarren hiruhilekorako; alegia, azken serieetan izandako tasarik txikiena, eta estatuko minimo berri bat markatzen duena. Bederatzi hiruhilekoan, ehuneko 3,9 puntu, alajaina. Zifra hori gero eta hurbilago dago langabezia-tasaren % 8tik, helburu hori ezarri baikenuen Kudeaketa Plan Estrategikoan legealdiaren amaierarako.
Adierazleek erakusten duten joeraren arabera, Gipuzkoako ekonomia bide onetik doa, argi eta garbi, eta indarberritzen ari da, gainera, krisiaren aurreko mailetara iristeraino. Hazkunde erritmo hori dela-eta, baditugu baikor izateko arrazoiak etorkizunari begira.
Barne-produktu gordina ehuneko 2,7 puntu igo da; inportazioak 9,4an daude; enplegua bi puntu igo da; soldata-masa, 3,2; zerga-bilketa, 12,6; aurten, orain artean,  ia-ia 600 enpresa berri sortu dira, 300 desegin diren bitartean. Eta goraka jarraitzen du enpresekiko konfiantzak, hainbesteraino ze inkestetan galdetutako pertsonen erdiek uste baitute ekonomia suspertuta dagoela, Adegiren azken txostenak dioenez.
Hala ere, konplazentziazko irudirik ez dut eman nahi, inola ere; alderantziz, datu hauek azaltzerakoan nire helburua da ezagutzera ematea errealitate bat, Gipuzkoako gizarte osoa harrapatzen ez duena, zoritxarrez. Horrexegatik, gobernu honek gogoan ditu langabezian dauden 29.700 lagun horiek, hainbat albistetan protagonista direnak, zorigaitzez, erregulazio-espedienteak eta enpresa-ixteak direla medio.
Krisia gogorra eta sakona izan da, eta oraindik ikusten dugu nolako ondorio kaltegarriei heldu behar diegun. Bide hori jorratzen ari gara. Eta, testuinguru horretan, protokolo bat jarri dugu martxan, krisian dauden enpresei laguntzeko. Gainerako erakundeekin elkarlanean, Foru Aldundiak aparteko ahalegin bat egingo du aurrea hartzeko enpresen arrisku egoerei, eta behatoki bat eratu du; behatokiaren  bitartez kontaktatuko dugu arrisku egoeran dauden enpresekin, nahi ez diren egoerak saihesteko helburu garbiarekin. Dena ez dago gure esku, baina gure esku dagoen guztia jarriko dugu. 
Orobat, jarraituko dugu, Ogasun Departamentutik, jarduera ekonomikoa zurkaizten, proiektu berrien bitartez, eta saiatzen talentua atxikitzen eta erakartzen. Ekitaldi honetan, bi kanpaina nagusiek (Errenta kanpaina eta Sozietateena) emaitza oso onak izan dituzte.

Izan ere, azken zortzi urte honetako kanpainarik onena itxi berri dugu Sozietateen gaineko Zergari dagokionez, % 25eko gorakada izan baita aurreko urtearekiko. Datu horrek argi berresten du legealdiko lehen egunetik beretik defendatzen ari garen ekonomiaren sustapenaren aldeko gure apustua.  Sustapen ekonomikoaren alde egiteak esan nahi du jardueraren hazkundearen alde egitea, enplegu gehiago eta hobearen alde, eta horrek guztiak berekin ekarriko ditu bai bilketaren igoera bai, horrenbestez, gure gizarte zerbitzuei eta gure ongizate mailari eusteko bitarteko gehiago. Zenbakiek erakusten dutenaren arabera bide egokitik goaz, eta zentzu horretan lan egitera animatzen gaituzte.

2.2. Gizarte babesa
Jarraian, hasiko naiz hitz egiten gizarte politikez eta gure lurraldeak duen babes ereduaz. Dakizuenez, Gipuzkoak ezaugarri izan du, historikoki, bere gizarte zerbitzuen sistema; besteak beste, gure sistemak atenditzen ditu adineko 20.000 pertsona inguru eta 5.000 adingabe, eta horien 600 adingaberen tutoretza du jasoa.  Zifra horiek hazten jarraituko dute, Eustatek emandako azken datuen arabera. Datu horiek diotenez, hemendik 14 urtera, oraingoak baino % 49 gehiago izango dira mendekotasunen bat duten 80 urtetik gorako adinekoak.  
Ikusten duzuenez, kontuan hartzeko moduko zifrak dira horiek, aurrekontuetan inbertsio handia eskatzen duelako eusteak halako egitura bati, gu hain harro gauzkanari, bermatzeak hainbesteko lana ematen digunari, eta hainbeste kezkatzen gaituenari. Izan ere, gizartearen zahartze prozesu etengabearen eraginez, Foru Aldundiaren urteko aurrekontuaren ia erdia Gizarte Politikako Departamentura bideratzen da. 
Gaur egun, Gipuzkoan, 80 urtetik gorako pertsonak 49.000 baino gehiago dira, dagoeneko, 2000. urtean halako bi, eta kalkulatzen da, 20 urte barru, zifra horri beste 7.000 gehituko zaizkiola. Horratx: Aretxabaletako biztanle guztiak adina. Nola egin, baina, aurre, bizitza-luzeraren iraultza horri? Horixe dugu gizarte gisa aurre egin behar diogun erronka nagusietako bat, eta arreta berezia eskaini beharko diogu, gainera.
Gaur egun, Gipuzkoak 64 egoitza zentro ditu adinekoentzat, 5.289 plaza eskaintzen dituztenak, eta estaldura publikoa % 97 da Gizarte Zerbitzuen Maparekiko.   Eta eguneko beste 63 zentro ditugu adinekoentzat, 1.727 plaza eskaintzen dituztenak, eta estaldura publikoa % 98 da Maparekiko. Legealdiaren hasieran konprometitu ginen 300 plaza berri sortzera, itxaron zerrenda arintzeko asmoz, eta, oraingoz, esan dezakegu haien erdiak irekita daudela.
Gainera, mendekotasuna aitortua duten pertsonak 28.800 dira, eta horien % 84k jasotzen dute Foru Aldundiaren zerbitzu edo prestazioren bat. Azpimarratu beharrekoa da horietatik 16.000 baino gehiagok jasotzen dituztela prestazio ekonomikoak, beste zerbitzu batzuekin bateragarriak; aurten, ia 60 milioi euroren gastua ekarriko dute horiek.
Foru aldundi honek, legealdiaren hasieratik, helburu hau jarri zion bere buruari: Gipuzkoa bihurtzea desberdintasunik txikiena duen lurraldeetako bat, gizartearen, generoaren eta hizkuntzaren ikuspegitik. Krisiak berekin ekarri zuen desberdintasuna handitzea. Baina, gaur, albiste on bat azpimarratu nahi dut. Adierazle nagusi dugun GINI indizearen arabera, Gipuzkoak 1,3 puntuz murriztu du desberdintasuna 2014. eta 2016. urteen artean. Zifra hori eta langabeziaren jaitsierarena dira, seguru asko, une hauetan gertatzen ari zaigun gauzarik onena. Bide beretik jarraitzera animatzen gaituen datua da.
Kopuruak nahiko adierazgarriak dira: desberdintasunaren adierazlean 27,1etik 25,8ra jaitsi gara. 15en Europako 30,4a baino txikiagoa dugu, eta Espainiak duen % 34,7koa baino askoz txikiagoa. Bide horretan jarraitu behar dugu.
Azpimarratuko nuke bi errealitateri esker hobetu direla desberdintasunaren adierazleak azkeneko bi urte honetan. Lehenik, Gipuzkoako ekonomiaren suspertzea, funtsezko murrizketa eragin baitie langabezia-indizeei, lehen aipatu dugun bezalaxe. Eta, bigarrenik, euskal erakunde publikoek gizarte politiketan egin duten inbertsioa. 
Nolanahi ere, lan handia egin behar da, oraindik, krisiaren ondorioak konpontzeko, alde batetik, eta pobreziatik ateratzeko, bestetik, diru sarrerak bermatzeko errenta kobratzen duten 14.345 pertsona horiek, eta ia beste 30.000, gehienbat guraso bakarreko familiak eta 50 urtetik gorako langabeak, laguntza bila joaten direnak lurraldeko boluntarioen sarea osatzen duten elkarteen sarera.  
Ahalegin horri emana dago, bete-betean, Foru Aldundiaren Elkar Ekin izeneko ekimena, geroago azalduko dudana. 

3. LEHENENGO BI URTEEN BALANTZEA ETA ETORKIZUNEKO ERRONKA ESTRATEGIKOAK
Datozen minutuetan lehenengo bi urte hauen balantze laburra egingo dut, legealdi hasieran Kudeaketako Plan Estrategikoan planteatu genituen erronka estrategikoak azpimarratuz.
Autokonplazentzian erori gabe, legealdiaren erdia egin ondoren esan dezakegu foru gobernu honen kudeaketa ongi bideratu dela helburu horietarantz. Legealdiaren hasieratik beretik, erronkak argi eta garbi definituta ditugu; denbora errekorrean aplikatzen ari den akordio zehatz bat konfiguratu dugu; eta gobernukideen arteko harreman trabagabea bermatuta dago, aldizka biltzen den jarraipen batzordeari esker. 
Kudeaketa Planean bildu genituen bederatzi erronka estrategikoak abian jarri ditugu bi urteotan, eta gipuzkoarren artean zabaltzen ari da jada geldialdia gainditu izanaren sentsazioa.  Baina ez da nahikoa. Gipuzkoak erronka garrantzitsuei egin behar die aurre, eta gai izan gara Gipuzkoarentzat etorkizun oparoa bermatzeko aukera emango diguten apustu estrategiko berriak mahaigaineratzeko.
Jarraian, banan-banan azalduko ditugu Kudeaketako Plan Estrategikoan bildutako bederatzi proiektu estrategikoak, haien garapenaren berri emateko.
3.1. Ekonomia suspertzen laguntzeko plana
Esparru ekonomikoan, Aldunditik aplikatutako politiken norabide aldaketak eta aldeko koiuntura ekonomikoak indartu egin dute Gipuzkoak duen ekonomia sendoa eta fidagarria. 
Ziur gaude Aldundiak paper garrantzitsua izan duela norabide aldaketa horretan. Izan ere, bi urteotan, 300 enpresa baino gehiago bisitatu, haiekin eguneroko harremana eduki eta laguntzeko estrategiak indartu ondoren, enpresek aliatu gisa ikusten dute berriro Aldundia, lankidetzazko estrategiak ehuntzeko lagun gisa, alegia.  
Lurraldearen suspertze ekonomikorako gakoetako bat izan da Gipuzkoako Foru Aldundiak abian jarritako Ekonomia Suspertzeko Plana.  Planak 200 milioi ditu lau urterako, eta lehenengo urtean jada lortu du 1.860 lanpostu sortzea eta ia 3.000 enpresari laguntzea. 
Bestalde, Fiskalitatea ere funtsezkoa da lurraldearen ekonomia eraldatzeko prozesu honetan, eta hortik abiatuta lan egin dugu, enpresak sendotzeko, proiektu berriak sustatzeko eta kanpokoak erakartzeko.

Dakizuen bezala, hiru foru aldundiak zergen arloan hainbat aldaketa egiteko proposamena lantzen ari gara elkarrekin, euskal erakunde guztien finantzaketa hobetze aldera eta gure lehiakortasun ekonomikoa laguntzeko. Horrekin batera, Ekarpenen Lege berri bat onartzeari ekin behar diogu. Espero dut tarte labur batean bi helburuok lortzeko gauza izango garela, eta ahal dugun guztia egingo dugu hala izan dadin.

Zergen arloan segituz, aurten aurrerapauso handiak eman ditugu iruzurraren aurkako borroka bezalako gaietan. Izan ere, 2017an 26 lanpostu berri sortu dira zeregin horretarako, eta datorren urtean beste 19 sortuko dira, jada abian dagoen enplegu publikoko eskaintzari esker.

Bestalde, ahalegin berezia egin dugu gazteak kontzientziatzeko, Gipuzkoa osora eta gainerako lurraldeetara ere zabaldu den unitate didaktikoaren bidez. 

Unibertsitateekin eta eragile garrantzitsuenekin ere lan egiten dugu, iruzurrari aurrea hartzeko kanpaina bateratuak sustatzeko. 
Nazioarteko talentua erakartzeko asmotan, eta atzerrian dauden gipuzkoar profesionalak itzul daitezen, bi lehenengo urteetan Gipuzkoa Talent programa abiarazi dugu. Ezin ahaztu, ezta ere, talentu zientifikoa erakartzeko Fellows Gipuzkoa programa. Programa horrek ibilbide historiko bat du jada, eta 10 pertsonaren kontratazioa babestu dugu bertan.
Bestalde, Zientzia, Teknologia eta Berrikuntzaren Euskal Sareko eragileei laguntzeko, programaren aldeko apustua sendotu dugu. Iazko ekitaldian, zuzkidura % 45 hazi da. Programa hori enpresetako I+G unitateetara eta Euskal Sareko zentroetara zuzentzen da, eta xedea da, bai I+G proiektuak garatzea, bai goi mailako ekipamendu zientifikoa eskuratzea. Une honetan, deialdia ebatzi da, eta 80 eskaerari lagunduko diegu, alegia, aurkeztutako proiektu guztien arteko % 70i. Hori 12 milioi eurotik gorako inbertsio bat izango da guztira.
Berrikuntza garrantzitsu bat, aurten, hauxe da: Enpresetako bi I+G unitate berriri lagundu zaie, krisiaren ondorioz proiektu berriak murriztu ondoren.
Industria 4.0 esparruari dagokionez, programa bat bultzatu dugu, produktu berriak sortzea sustatzeko. 16 enpresari lagunduko diegu, eta sustatuko dugun inbertsioa 3,7 milioitik gora izango da.  Orobat sustatu dugu produktua berritzeko programa bat. Harekin, 24 enpresari laguntza emango zaie, eta inbertsio induzitua 2,7 milioitik gora izango da.
Bi programa hauetan 134 proiektu jaso ditugu, berrikuntza maila handikoak. Guztira 23 milioi eurotik gorako inbertsio bat da. Horrek erakusten du Gipuzkoako enpresak gogor ari direla saiatzen produktu berritzaileak sortzeko lanean.
Baina helburua ez da produktu propioa duten enpresei eta enpresa berritzaileenei bakarrik laguntzea; enpresa txikienek ere badute gure arreta. Ekoizpen aurreratuaren eremuan, 2017an bi ekimen bultzatzen ari gara, oso garrantzitsutzat ditugunak. 
Bat Ekoizpen Aurreratuko Gipuzkoa Sarea 4.0 da. Bertan, gure lurraldeko puntako hiru enpresak, bost ikerketa zentrorekin batera, oso modu praktikoan, ekoizpen aurreratua gertutako diete Lurraldeko enpresa txikiei. 
Osagarri gisa, bonu teknologikoen ildo bat zabaldu dugu. Haiek aukera emango diote enpresa bakoitzari modu pertsonalizatuan bere ibilbidea garatzeko, hartara ekoizpen aurreraturako teknologia berriak eskuratzeko.
Aldi berean, eta Gipuzkoa Sarean markoaren barruan, lanean ari gara, Orkestraren batera, bisita programa sistematiko bat diseinatzen. Bisita horiek gure lurraldeko 20 eta 100 langile bitarteko enpresa industrialetara izango da, eta helburua da jakitea zein egoeratan dauden ekoizpen aurreratuari dagokionez eta jakinaraztea zer lanabes dituzten eskura.
Pauso garrantzitsuak egin dira, baita ere, lehen sektorean, ezen Gipuzkoako ekonomian pisu espezifiko txikiagoa duen arren oso garrantzitsua da gizartearen, kulturaren naturaren eta lurralde orekaren ikuspegitik. Azpimarratu dezakegu handitu egin direla laguntza ekonomikoak, eta 67 udalerritako landabideak eta landa inguruetako sare elektrikoa berritu direla. Gainera, nekazaritzako ustiategiak modernizatzeko plan bat bultzatu da, sagardoa produzitzeko sagarrondoak landatzeko beste plan espezifiko batekin batera, eta basogintzari zuzendutako laguntzak ere sendotu dira, 4,4 milioi gehiagorekin.   

3.2. Gizarte zerbitzuen mapa
Ondoren, bigarren proiektu estrategikoa azalduko dut: gizarte zerbitzuak. 
Legealdiaren hasieratik, gure helburua izan da herrikideen gizarte babesaren etorkizuna bermatzea eta babes eredua eta zerbitzuak hobetzea. Gipuzkoa beti nabarmendu da gizarte politika sendoak dituen lurralde kohesionatua izateagatik,  eta alderdi hori indartu nahi dugu. 
Gizarte Politikako Departamentuak dauka aurrekontuko diru-izendapenik handiena. Zehazki, aurrekontu osoaren % 48, eta azken bi urteotan historiako aurrekontu-zuzkidurarik handiena izan du. Hala, biztanle bakoitzeko gastua azken urteetan 480 eurokoa izatetik, gaur egun, 507koa izatera pasa da.
Gastuaren hazkunde hori gizarteak aurrean duen erronka garrantzitsuenetako batek eragin du: biztanleriaren zahartzeak. 
Horregatik, bi urte hauetan, epe luzeko estrategiak abian jarri ditugu, gure ongizate sistemari eutsi ahal izateko.
Lehenak izena ere badauka:Kabia, eta horren bidez Aldundiak bere gain hartuko ditu Gipuzkoako 16 udal egoitzak, guztira 1.505 plaza eta 1.248 langile. Dagoeneko Kabian sartuta dauden Azkoitia, Elgoibar, Villabona eta Zumaiako zentroei, gainerako 12 zentroak gehituko zaizkie, iaz zehaztutako plangintza eta egutegiaren arabera. Horrek esan nahi du Foru Aldundia 224 plaza kudeatzetik 1.505 plaza kudeatzera pasako dela 2019an.
Era berean, gogorarazi behar da egoitza batean sartzeko itxaron zerrendan dauden pertsonen % 80ak arreta jasotzen duela beste zerbitzu batzuen eta diru laguntzen bitartez. Zehazki, ia-ia 5.000 pertsonak jasotzen dute urtero etxeko laguntza, eta beste 5.100 pertsonak beste prestazio bat, etxerako zerbitzuen kontratazio pribaturako 

Dakizuenez, zahartzaroaren arazoa arintzeko Aldundiak hartuko duen beste neurrietako bat da zahartzaroaren eta desgaitasunaren arretarako erreferentzia zentro berri bat eraikitzea Pasaian. Zentro horren eraikuntza lanak 2019an hastea aurreikusten dugu, Oarsoaldeari zerbitzua ematearren, hain zuzen ere, itxaron zerrendarik handiena duen eskualdeetakoa baita. 
Lehenago adierazi den moduan, gizartearen zahartzeari aurre egiteko estrategia osatzeko, 300 egoitza plaza berri zabalduko dira itxaron zerrendak murrizteko. Gainera, Mutriku da adinekoentzako eguneko zentrorik ez duen 2.000 biztanletik gorako udalerri bakarra, eta legealdi honetan bertan Mutrikuk ere horrelako zentro bat izango du. 
Ikus dezakezuenez, neurri sorta handia da aldaketa demografikoari aurre egiteko; aldaketa hori maila globalean gertatzen ari baita, eta horrek, zalantzarik gabe, oraingo ereduaren iraunkortasuna birpentsatzera behartuko gaitu. 
Gizarte politiken alorrean hartutako beste erabaki garrantzitsuetako bat izan da Elkar-Ekin Gizarteratze Plana abian jartzea, zeinaren helburua baita bazterketa egoeran daudenen edo arriskuan egon daitezkeenen arreta hobetzea. Erakundeen, unibertsitateen, elkarteen eta hirugarren sektoreko entitateen eskutik, plan horrek aukerak ematen dizkie onuradunei gizartean eta lan munduan sartzeko, pertsona bakoitzarentzat programa espezifikoak baitaude. 
Gaur-gaurkoz, datuak positiboak izaten ari dira; izan ere, dagoeneko, ia 3.000 pertsonak jaso dute Elkar-Ekin programaren zuzeneko onura, enpleabilitatea, eguneko zentroak, alojamenduak eta bestelako zerbitzuak aintzat hartuta.
Beraz, Elkar-Ekin plana eraginkorra da, kasu bakoitzerako pertsonalizatua eta, aldi berean, jarduera esparru globalekoa. Baliabide eta bitarteko egokienak ditu, bai pertsona ahulenen gizarteratzea errazteko, bai eta prebentzio lana egiteko ere, azken batean Gipuzkoan gizarte kohesionatuagoa izan dezagun. 
Berdintasunezko gizarte baten alde lan egiteko xede berarekin, Emakumeen eta Gizonen Berdintasunerako Organoak plan bat jarri du martxan, Aurre! Foru Plana, emakumeen aurkako indarkeriari aurre egiteko. 
Emakumeen aurkako indarkeria ez da halabeharrezkoa. Erresistentea bada ere,  gizarteak berak sortutakoa da, eta gure helburua izan behar du oinarrietatik lan egitea desagerrarazteko. Irmoak izan behar dugu mezu hori behin eta berriz gizarteratzen, eta oso zorrotz jokatu behar dugu prebentzioan, salaketan eta gaitzespenean.
Hori dela eta, plana lau esku hartze arlotan egituratzen da: sentsibilizazioa eta prebentzioa; ikerketa; prestakuntza, eta arreta. 
Ildo honetan, nahi nuke beste ekimen bat nabarmendu: emakumeen kontrako indarkeriaren aurrean erantzun instituzionala eta soziala emateko lurralde jarduketarako protokolo harmonizatua eta estandarizatua. Lanketa fasean ari gara eta azaroan onartzea espero dugu.
Bitartean, indarkeria matxistaren kontrako sentiberatze lanean sakontzen jarraitu dugu. Publizitate kanpainen ekintza klasikotik harago jokatzen ari gara. Hala, 2017an 40 ikastetxerako bisitak programatu dira, eta lurralde osoko 89 udalerrietan banatu ditugu sentiberatze-materialak.
Era berean, zuzendaritza beraren ekimenez, Kontziliazio Erantzunkiderako I. Foru Plana onartu da; planak hiru esku-hartze eremu zabal ditu: administrazio publikoa, eragile sozioekonomikoak eta herritarrak.
Horrez gain, esperimentazio publikora xedatutako esparru bat sortuko da udalerri batean: HerriLab proiektua. 

Berdintasuna pertsonen, gizartearen eta ekonomiaren garapenaren eragilea da.  Aukera bat da. Gaitasun guztiak aprobetxatzeak, eta gizon eta emakumek erantzukizuna partekatzen dugun modua eraldatzeak gizarte hobea sortzen lagunduko digu. 
[bookmark: _GoBack]Kontziliazio erantzunkidea da belaunaldi honen erronka. Belaunaldi honetan erabaki behar dugu nola egin nahi dugun bateragarri bizitza pertsonala eta profesionala. 
3.3. Hondakinen kudeaketa
Lehenengo bi urte hauetan beste aurrerapauso handi bat eman dugu, hondakinen kudeaketari buruzkoa, hain zuzen. Joan den maiatzean hasi zen eraikitzen Zubietako ingurumen gunea, erraustegia eta gainerako instalazioak hartuko dituena. Horrela, behin betiko bideratuta geratuko da hondakinen arazoa. Gatazkari konponbidea bilatu diogu Gipuzkoan.

Arlo horretan legealdi beltza igaro ondoren, Gipuzkoak Europako erraustegirik aurreratuena izango du 2019an.
Hauteskunde programan argi eta garbi adierazi genuen. Arazoari irtenbide bat bilatuko geniola hitzeman genuen eta hemen duzue emaitza.  Egingo genuela esan genuen eta ondo egingo dugu. Ekonomiaren eta ingurumenaren ikuspegitik irtenbiderik onena bilatuta.
Hondakinen kudeaketari irtenbide bat bilatzeaz eta abian jartzeaz gain, Ingurumen Departamentuak lanean jardun du hondakin uren saneamendu sistema osatzeko, jasangarritasuna gure lurraldearen ikur bihurtzeko, hondartzak modu integralean kudeatzeko, eta Gipuzkoan klima aldaketaren aurkako borrokaren programa garatzeko. 
3.4. Donostialdeko metroa
Gipuzkoako errotondara begira errepideetan egin beharreko inbertsioak amaitu ondoren, trenbidearen ordua iritsi da; lurraldearen barnean, garraio publikoaren bidez mugikortasun iraunkorraren aldeko apustua osatzeko garaia da. Komunikazio azpiegiturak funtsezko zutabea dira, kasu honetan Gipuzkoaren lurralde eta gizarte mailako kohesiorako. 
Topo berritua Donostiako udalerritik harago iristen den apustu estrategikoa da. Gipuzkoako lurralde osorako konexio iraunkorra da. 
Beharrezkoa da herritarren mugikortasuna eta lurralde oreka bermatzea, azpiegiturak eta zerbitzuak modernizatuz Gipuzkoako biztanleria osora iristeko; ekialdetik mendebaldera eta iparretik hegora alegia. Horretarako ezinbestekoa da ekipamendu intermodalak eraikitzea, Renfe eta Euskotren artikulatzeko.
3.5. Pasaialdea biziberritzea
Pasaialdea biziberritzeko plana ere aurrera doa. Egia da lanak beste erritmo batean egitea gustatuko litzaigukeela, baina bistan da aurrera doazela Pasaialdea biziberritzeko lanak, hirigintzaren, ekonomiaren, gizartearen, kulturaren eta turismoaren aldetik.  Eta hilabete batzuetan ikusi ahal izango ditugu aldaketak.
Foru Aldundiak udazkenean onartuko du Plan Berezia, eta horrela, Hospitalilloko aparkalekua eraikitzeko lanak eta lonja urbanizatzekoak hasiko dira. Halaber, datozen hilabeteetan hastekoak dira Ondartxo eta San Pedrotarra Arraun Elkartearen arteko pasealeku berria egiteko lanak.
Horrekin lotuta, bi milioi inbertitu ditugu Pasaiako eskualde estrategian, Errenteria, Lezo, Pasaia, eta Oiartzungo udalekin eta Oarsoaldeko garapen agentziarekin hitzartu genuenari jarraituz. Horrela, bidegorriak eraiki eta hobetzen ari gara, udal ekipamenduak osatzen, enplegu politikak sustatzen, eta ingurumena hobetzera xedatutako hainbat jarduera abian jartzen.
3.6. Tabakalera eta Gipuzkoako kultur ekosistema 
Segidan, kultura politikak izango ditut aztergai. Aurten ere Foru Aldundiak hainbat neurri jarri ditu abian, Aldundiak eredu parte hartzaileagoa eta jasangarriagoa izan dezan. 

[bookmark: WfTarget]2017. urtea giltzarria izan da Elías Querejeta Zinema Eskola martxan jartzeko; obrak bukatzear daude Tabakaleran, talde akademikoa osatuta dago, eta Euskadiko Filmategiaren eta Zinemaldiaren lankidetza dugu. 

Tabakaleran kokatuko da, halaber, euskarazko ikus-entzunezko edukien sorrera bultzatzeko faktoria. Ikus-entzunezko produktuen kontsumoa gorantz doan arren, euskarak esparru horretan duen presentzia gero eta txikiagoa da. Egoera horri aurre egin nahi dio faktoria honek. 

Euskara sustatzeko helburu horrekin, lanean jarraitzen dugu Hizkuntza berdintasuneko zuzendaritzatik, euskara dagoen bidegurutzetik ateratzeko. Gauzak berdin eginda biziberritze prozesua moteltzen ari dela ikusten dugu, eta arriskua ageri da euskara bihurtzeko soilik hizkuntza ofiziala, ez hizkuntza bizia. 

Hori ekiditeko, lankidetzan aritu gara esparru guztietan eta erakunde guztiekin. Esaterako, Gipuzkoako euskararen gizarte erakundeekin partaidetza prozesu etengabean ari gara lankidetza formulak lantzen.

Nafarroan eta Iparraldean sortu diren aukera berriak ere baliatzen ari gara euskararen herria muga administratiboz gaindi eraikitzeko. Elkarrekin jardunda ere, nahikoa lan izango du euskarak aurrera egiten; lankidetzarik gabe, segurua du galbidea. Norabide horretan nahi genuke 2018a izatea Euskal Herri osoan indar sozial eta politikoen artean euskararen aldeko paktu indartsu bat lortuko den urtea, hiztunen arteko berdintasuna eta hiritarren arteko bizikidetza hobetze aldera. Horretan ere saiatuko gara.

Kultura Departamentura itzuliz, aurtengoa funtsezko urtea izan da gure laguntza-sistema eraberritzeko: bitarteko gehiagorekin eta horiek hobeto antolatuta, gorantz datozen kultur ekimenen biziraupen tasa handiagoa izatea lortuko dugu. Horretarako, KBulegoa jarriko dugu abian, kultur sektorea atenditzeko bulegoa, alegia. 

Funtsezko urtea izan da, halaber, Gordailu zentroari bultzada emateko. Orain zuzendari berria du, eta prest dago Foru Aldundiak zentroa sortu zen une beretik eman zion eginkizuna betetzeko  

Aurten gogotsu eta asmo handiz ekingo diogu kultur mezenasgoari buruzko foru arau berria idazteari. Benetan nahi badugu kulturan ekarpen pribatua handiagoa izatea, benetan uste badugu lankidetza publiko-pribatua tresna izan daitekeela arteak eta kultura autonomoagoak izan daitezen eta hobeto finantzatuta egon daitezen, zerga arloan dugun ahalmena baliatu behar dugu, eta mezenasgoari buruzko araua prestatu, kultura erakargarriagoa izan dadin inbertsio pribatuarentzat. Horretarako, dagoeneko badugu arlo horretako europar praktikarik onenak biltzen dituen mezenasgoaren liburu zuria, gure neurrirako araua prestatzeko abiapuntutzat. 

Kultura, Turismo, Kirol eta Lankidetza Departamentuarekin jarraituz, azpimarratuko nuke aurtengoa urte ona izan dela turismoarentzat, zalantzarik gabe; oso arlo garrantzitsua da lurraldeko ekonomiarentzat eta enpleguarentzat. 

Gogora dezagun 2016ko urtea markakoa izan zela, kulturaren europar hiriburutzaren erakartze indarrez are biziagoa inondik ere. Ez zen gauza samurra kopuruak errepikatzea baina, hala eta guztiz, lurraldean igoera orokor txiki bat izaten ari da orain arte. Benetan aipagarria zera da, Donostiak erakarrita iristen diren turistetan, gero eta gehiago daudela lurraldeko beste bazterretan ditugun erakarguneez gozatzeko prest. Bereziki aipatu behar dira Balenciaga, Albaola eta Igartubeitin udan zehar lortutako igoerak. 

Donostiako Boulevardeko Explore San Sebastian Region bulegoak urtea bete du uztailean, eta dagoeneko Gipuzkoako eskualdeen erreferentzia puntua da. Espazio hori zabaldu zenetik informazio edo argibideren bat eskatu duten bisitariak 175.000 baino gehiago dira jada, eta gure erreserba-zentralean eskaintzen dugun plan edo txango kopurua gorantz doa etengabe. 

Deustuko Unibertsitatearekiko elkarlanean Turismoaren Behatokia jarri dugu abian, hain justu datuen jarraipena egin eta gure politikak egoki bideratzearren. Aurten destinoaren lehen iraunkortasun txostena edukiko dugu, etorkizunera begirako bide-orria alegia. Sektore batu, sortzaile eta ilusioz betea dugu.

Kirolaren esparruari dagokionez, azpimarratuko nuke kirol azpiegituretako inbertsioen lau urteko plan berria jarri dugula martxan, udalekin elkarlanean aritzearren oinarrizko kirol jardunerako ekipamenduak eraberritu, handitu edo mantentzeko lanetan. 2020ra bitartean 10 milioi euro baino gehiago inbertituko ditugu, 15 milioi inguru Ipuruan (Eibar) egin ditugun eta Anoetako Estadioa eraberritzeko egingo ditugun inbertsioak kontatuz gero. 

Hobekuntza oso eta beharrezkoei ekin diegu Eskola Kirolaren ereduari dagokionez, partaidetzaren eta balio hezkuntzaren oinarriak eta mutilen eta nesken berdintasuna finkatzeko, eta desgaitasuna duten adingabeak jarduera horretan sartzeko. Baina asmoa izan dugu, halaber, famili kontziliaziorako baldintzak hobetzea, entrenamendu saio eta jokatzeko partida kopurua malgututa.

Azken urte honetan zehar, garapenean laguntzeko politikek gorantz segitu dute Gipuzkoan, guk ordezkatzen dugun gizarte elkartasunezko eta inklusiboaren isla gisa. Foru gobernuak Gipuzkoa Coopera jarri du abian; programa horren bidez Gipuzkoak aitzindaria izan nahi du Nazio Batuak nazioarte mailan proposatzen ari diren politika berriak ezartzeko unean. 

3.7. Gipuzkoako biribilgunea
Bide Azpiegiturei dagokionez, legealdi honetako lehen bi urte hauetan aurrerapauso handiak eman ditugu, eta 180 graduko buelta eman diogula esango nuke gai garrantzitsuenetan.
Egin genuen lehenengo gauza Bergaran arriskuan zegoen ezponda konpontzea izan zen, aurrekontu eta epe barruan. 
Errepidearen proiektu berria gauzatu genuen ikerketa geotekniko sakon baten eskutik, eta Antzuola-Bergara zatiaren eraikuntzarekin zazpi hilabete daramatzagu martxa onean eta gorabeherarik gabe. Gure aurreikuspena 2019ko martxoan amaitzea da. Ezusterik ezean, Gipuzkoako Biribilgunea blokeotik atera eta amaituta utziko dugu legealdi bukaeran.
Honekin batera, 2018an hasiko ditugu Deba-Mutriku errepidearen hobekuntza eta Irungo lotune berria AP-8an. Eta Azkoitia eta Urretxu arteko errepidearen hobekuntzarako aukeren azterketa egin ondoren, proiektua urte amaierarako idatzita egongo da.
Bestalde, Batzar Nagusi hauetan,  urteetako eztabaida eta azterketei erantzuna emanez, aurkako bozkarik gabe onartu zen N-1ean kamioientzako ordainketa sistema berriaren Foru Araua, hau ere blokeotik atereaz. AT sistemaren garapena bukatzear gaude, datorren urtearen hasieran indarrean sar dadin. Ate edo arkuak jarri ditugu jada eta eragiketen frogak hastear daude. 
Halaber, Europak ordainsari berriaren aldeko ebazpena bidali berri digu. Beraz, N-1 eko ordainsari sistema berriari esker, lehenengo aldiz,  kanpoko kamioilari guztiek finantzatzen lagunduko dute gure azpiegituraren gastuak, gipuzkoarrok bakarrik ordaindu beharrean.
Bidegiri dagokionez, frogatuta gelditu da bere egoera ekonomiko- finantzarioa osasuntsua dela.  Gobernu honek beti defendatu duen bezala, bankuekin lortutako kreditu kontratuaren nobazioaren bidez, argi gelditu da Bidegi Foru Aldundiaren tresnarik garrantzitsuenetakoa dela.
Bidegiren solbentzia eta sendotasunean oinarrituta, kredituaren ordainketa 4 urte lehenago amaituko da, eta 120 milioi euro aurreztuko ditugu gipuzkoarrok. Gainera, agentziak bere gain hartuko du Bergara-Antzuola obraren ordainketa hemendik aurrera.  
Bidegiri esker, azkenik, Gipuzkoako Foru Aldundiaren aurrekontuaren zati handiago bat  Gizarte Politiketarako edo Sustapen Ekonomikorako proiektu berriak burutzeko izango da eta gure autopistetan inbertsio berriak egiteko gaitasuna izango dugu.
3.8. Gobernantza Onaren estrategia
Jarraian, herritarrek politikarekiko duten desatxikimendu nabaria azpimarratu nahiko nuke, gure gizarteak duen defizit demografikoa  mahaigaineratzeko. Politikarenganako konfiantza, oro har, maila minimoen azpitik dago gaur egun, eta herritarrak bizitza politikoan gertatzen den horretatik urrun bizi dira. Erakundeek gutxienez oinarrizko bi baldintza bete behar dituzte herritarrek haiengana duten konfiantza indartzeko: bat egin behar dute balioetan, eta arazoak konpondu behar dituzte. 
Herritarren kultura politikoan gertatu den eraldaketa adierazgarrienetako bat politikarekiko desatxikimendua da. Desatxikimendu hori, funtsean, “publikoa" edo "guztiona" den horrek izan duen balio galeratik dator. 
Erakundeen eta gizarte zibil eta antolatuaren arteko deskonexio horrek lidergorako gaitasuna galtzea dakar zuzenean. 
Euskal erakundeek ez diote ihes egiten logika horri, nahiz eta haien prestigioa ezin ukatuzkoa den, eta euskal gizartearen gehiengoaren konfiantza duten. Hala ere, gure erakundeen eragina ere baldintzatu egiten dute, batetik, politikak bizi dituen eraldaketa sozialek, eta, bestetik, baita herrialdeak bizi duen fragmentazio politiko handiak; izan ere, zatiketa horrek nabarmen murriztu baitu sistema instituzionalaren trakzio gaitasuna.
Politikan eragina duten aldaketa sozialek, nire ikuspegitik, gizartearekiko elkarrizketa berreskuratzera behartzen ditu alderdi politikoak eta sistema instituzionala bera. 
Badugu zer galdetua gure buruari. Pertsonengandik gertu al gaude? Gure egiturek eta gobernatzeko moduek lortzen al dute herritarrak inplikatzea?...
Eszenatoki horren aurrean, eta esku hartu beharraz jakitun, Gipuzkoako Foru Aldundiak abian jarri du ETORKIZUNA ERAIKIZ, etorkizunera begira egiten dugun apusturik zintzoena, gobernantza eredua benetan berrituko duena. 
Batzarkide taldeek eta alderdi politikoek izan ditzaketen eztabaida politiko eta ideologiko legitimoez harago, urrunago jarri behar dugu begirada, hauteskunde prozesuek markatutakoetatik haragoko zerumugetan. 
Michael Porterrek argitaratu berri duen artikulu latza irakurri nuen aurreko batean. Artikuluaren izenburua da:  “Zergatik ari da industria politikoan dagoen norgehiagoka Amerika hondoratzen?”.  Autoreek sistema politiko estatubatuarra aztertzen dute, lehiakortasun industrialaren ikuspegitik abiatuta. Eta azterketa horren ondorioa da, besteak beste, sistema politikoa traba dela lehiakortasun enpresarialarentzat, baina baita zerbitzu publikoentzat ere. Soluzio gisa, demokrazia suspertzearen alde egiten dute, zenbait proposamenen bidez.
Beraz, auzia ez da soilik erakunde publikoei ekonomia eta gizartea trakzionatzeko gaitasuna falta zaigula, baizik eta -kontrara, agian- hori lortzeko traba ere izan gaitezkeela. Eta, egia esan, uste dut hori dela gure gizarteari eta demokraziari gerta dakiokeen okerrena. Auzi honi aurre egiteko gure proposamena, dagoeneko errealitatea dena, ETORKIZUNA ERAIKIZ deitzen da.
Etorkizuna Eraikiz eredu bat da, etorkizunean izango ditugun erronka sozialak eta ekonomikoak gaur eta hemen identifikatzeko, diseinatzeko eta esperimentatzeko eredua. Guztiok elkarrekin. Erakundeok, enpresak, elkarteak, unibertsitateak eta Gipuzkoa osatzen dugun guztiok elkarrekin. Gure buruarentzat erabakiko dugun etorkizun horrek Gipuzkoa bihur dezan Europako lekurik onenetako bat, bizitzeko, lan egiteko eta pertsona gisa garatzeko.
ETORKIZUNA ERAIKIZek galdera honi erantzuten dio: “zer egingo dugu gure etorkizuna eraikitzeko?”, eta ez beste honi: “zer gertatuko da etorkizunean?”. ETORKIZUNA ERAIKIZ ez da plan estrategiko bat, ez da prospekzio proiektu bat zabal bat. ETORKIZUNA ERAIKIZ berrikuntza da, esperimentazioa ekintza politikoan, gure etorkizuna eraikitzeko. ETORKIZUNA ERAIKIZ ez da programa soil bat, ezta marketin kutsuko plan bat ere, Foru Aldundia eta Gipuzkoaren agenda politikoa eraldatu eta gure etorkizuna guztion artean eraikitzea bilatzen duen proiektu zabal eta anbiziosoa baizik.
ETORKIZUNA ERAIKIZ, funtsean, kezka eragiten diguten bi errealitateri erantzuteko sortu zen:
Alde batetik, aldatu egin den eta azken urteotan asko eta bizkor aldatzen ari den mundu batean bizi gara. Ziurgabetasuna, konplexutasuna eta interkonexioak funtsezko ezaugarriak dira gaur egun. Eta gure gizarteak aldatu egin dira; eta aldatu egin dira, baita ere, gizarteen kezkak eta beharrak. Egungo agenda publiko-politikoak aldaketa horietara egokitu behar dira, errealitate berrietara. 
Klima aldaketa, kontziliazioa, kultura arteko elkarrizketa, mugikortasun profesionala, biztanleriaren zahartzea, transformazio teknologiko eta digitala, edo trantsizio energetikoa. Lehen mailako gaiak dira guztiak ere. Arduradun politikook ezin dugu beste gai klasiko eta zaharkituetan endredatuta jarraitu, herritarrak beste kontu batzuek kezkatzen dituztenean. Are gehiago, esango nuke etorkizuneko ongizatea bermatu nahi badugu, planteatzen diren erronka berri horiei erantzuten jakin behar dugula. 
Munduak, orain, inoiz baino sare interkonektatuago eta interdependienteagoetan funtzionatzen du, eta erakundeek sarean lan egin behar dute, lankidetzan eta malgutasunez.  Hori horrela, administrazio publikoak eta sistema instituzionalak ezin dute jada existitzen ez den iraganean ainguratuta geratu. Politika berritzeko betebeharra eta erantzukizuna dugu, bakoitzak bere esparrutik. Benetako berrikuntza, ez berrikuntza estetiko hutsa. 
Sistema instituzionala egokitu egin behar dugu, sakonean eraldatu, XX mendetik XXI mendera ekarriz. 
ETORKIZUNA ERAIKIZ proiektuaren atzean, beraz, modernizatu nahia dago, gure gizartearen egungo eta etorkizuneko erronkei erantzungo dien agenda politiko-publiko berri bat sortu nahia, eta, horretarako, ezinbestekoa da berrikuntza politiko konstantea, lankidetzan sakonduz, gobernantza eredu berri gisa. 
Baliteke ETORKIZUNA ERAIKIZen ereduak hobetu beharreko alderdi asko izatea, eta espero dut talde batzarkideen ikuspegi kritikoak eta gaitasun eraikitzaileak proiektu hau aberasten laguntzea. Baina benetan sinesten dut eredu honek planteatzen duen logikak betetzen dituela egungo ekintza publikoak bete behar dituen baldintzak.
Lehenik eta behin, hausnarketa eta ezagutza sortzea sustatzen du, unibertsitateen, zientzia eta teknologia sarearen, Gipuzkoa Taldean egitasmoko eragile sozial eta ekonomikoen eta nazioarteko esperientzien bidez. Ezagutza honek Gipuzkoaren etorkizuneko proiektu eta erronka estrategikoak identifikatzeko balio du.  
Bigarrenik, abian jartzen ditu esperientziak, esperimentatu egiten da. Izan ere, esperimentazio aktiboak errealitateak eta ezagutza berria eragiten ditu, maila desberdinetan, bai esparru publikoan, bai pribatuan. GIPUZKOALAB deritzogun espazio horretan gertatzen den esperimentazioa ezinbestekoa da.
Hirugarrenik, positiboki ebaluatzen den hori politika publikoetan aplikatuko da. Benetan funtzionatzen badu, ez da mahaian gordeta geratuko, politika publikoetan txertatuko baita.
Labur-labur esanda, hori da ETORKIZUNA ERAIKIZ ereduaren logika, gainera berrikuspen etengabean dagoena eta hobekuntzetara irekita dagoena. 
Gaur arte, agenda politiko berri horrekin lotutako hainbat gai ekarri ditugu politikaren lehen mailara. Abian jarri ditugu, besteak beste:  kontziliazio programak, gure gizartearen zahartzeari aurre egiteko proiektu pilotuak, langileek erakundeetan parte hartzea sustatzeko programak, gizarte zibilaren 30 proiektu esperimental baino gehiagori zuzendutako laguntzak,... Eta, horrekin batera, Gipuzkoan dauden 4 unibertsitateak lanean jarri ditugu, arlo horietan ezagutza sortzen.
Baina hori guztia ETORKIZUNA ERAIKIZen hasiera besterik ez da. Ekimen zabal honek asko ilusionatzen nau, benetako eraldaketa lortzeko motorra dela ikusten baitut, gure etorkizuna eraikitzeko tresna paregabea. Etorkizunak berak esango du zuzen gauden edo ez, baina baikorra naiz, ikusten baitut ETORKIZUNA ERAIKIZen bidez biharko Aldundiak zerbitzu hobea emango diela Gipuzkoako herritarrei. 
Aldundian, eta zehazki Gobernantzako eta Gizartearekiko Komunikazioko Departamentuan, urrats sendoak eman ditugu legealdi hasieratik gobernantza onaren estrategia finkatzeko. Etorkizuna Eraikiz estrategia abian jartzeaz gain, urrats garrantzitsuak eman dira, Gipuzkoako herritar eta eragileek Aldundiarekin duten harremana ahalik eta erraz, ireki, parte-hartzaile eta gardenena izan dadin.   
Lantzen ari garen beste esparruetako bat erakundearen beraren antolaketa da. Izan ere, datozen urteetan Aldundiko langileen erdiak erretiroa hartuko duela aurreikusten dugu. Eszenatoki berri horren aurrean, etorkizuneko Aldundiaren antolaketa diseinatzeari ekin zaio, profil, konpetentzia eta antolaketa berriekin, eraginkorragoak izateko eta lurraldearen erronkei aurre egiteko. Era berean, Lan Eskaintza Publiko berriak jarri dira abian, zerga iruzurraren aurkako borrokaren arloa, gizarte langileena nahiz administrazio orokorreko langileena indartzeko. 
Gainera, bi foru arau berri lantzen ari gara: herritarren parte-hartzeari buruzkoa, eta gobernu onari eta berrikuntza administratiboari buruzkoa.
3.9. Kultura politikoa eta demokrazian sakontzea
Legealdiko Plan Estrategikoaren  bosgarren helburua herritarren arteko elkarbizitza finkatzea da. Eta zeregin horretan ari gara Bizikidetza eta Giza Eskubideen zuzendaritzaren eskutik.
Bizikidetza Lantzen programa da helburu hori bideratzeko erreminta nagusia. Bake, bizikidetza eta giza eskubideen udal politikak sustatzea bilatzen duen ekimen hau 23 udalerritara hedatu da legealdiko bigarren urte honetan. Lau udalerri gehitu dira aurten; Arrasate, Bergara, Deba eta Zumarraga. Guztira, ia 500.000 biztanlerengana iristen ari gara.
Aurten ere, udal txikiak programa honetan barneratzeko ahalegin berezia egin dugu. Honela, bakerako eta elkarbizitzarako mikroekintzak eskaini ditugu tokiko mailan. 2.500 biztanletik beherako udalei eskaini diegu aukera hau.
Aniztasun planak ere berebiziko garrantzia hartuko du datozen hilabeteetan. Nola eraiki giza, eskubideetan oinarrituta, kohesio soziala helburu duen Gipuzkoa berdinago eta bazterkeriarik gabekoa?
Elkarbizitza sendotzeak ez dio soilik eragiten bakegintzari, baita aniztasunaren kudeaketari ere. Hori dela eta, Gipuzkoako Foru Aldundiak berdintasuna bultzatzeko  apustu sendoa egin du lurraldean, baita aniztasunean bizikidetza bultzatzeko eta bazterkeriaren aurka borrokatzeko esparruetan ere.
Departamentu eta zuzendaritza ezberdinetatik helburu honen lorpenerako egiten diren ekimenak eta programak bateratu ditugu eta   plan batean barneratu, berdintasuna bultzatzeko eta diskriminazioaren kontra egiteko.
Udazkenean aurkeztuko dugun plana, lurralde osora hedatu nahi dugu, modu koordinatuan eta zeharkako kudeaketan eragin zabala lortzeko asmotan. Hau da, tresna berberaren bidez, Foru Aldundian, Gipuzkoan dauden aniztasun guztien aurrean bereizketa eza bultzatzea da helburua, modu koordinatuan, Aldundi barruan eta beste eragileekin koordinatuta. Eta Giza Eskubideak oinarri hartuta.
Zeintzuk dira jorratuko diren aniztasunak?
· Migrazioek eragindakoa
· Etniek edo talde kulturalek eragindakoak
· Sexu orientazioak edo genero identitateak eragindakoak
· Gaitasun aniztasunak edo aniztasun funtzionalak eragindakoak
· Eta eratorritako beste aniztasun batzuk 

Azkenik, kultura Politikoan eta Demokrazian sakontzeko programa ere lantzen ari gara. Helburua, herritarren, erakundeetako ordezkarien eta gizarte antolatuaren jarrera, balio eta portaera demokratikoetan sakontzea da. Joan den urtetik martxan da, Batzar Nagusietan, ordezkaritza politikoa duten alderdien partaidetzarekin. 
Aurten, 2016ko  amaieran eginiko Gipuzkoako herritarren kultura politikoei buruzko ikerketaren inguruko talde hausnarketa eta balorazioak egin dira bi dimentsioetan: batzarkideekin eta adituekin.
Aurten ere, abian jarri da gipuzkoarron kultura politikoaren ikerketaren bigarren fasea: herritarren ikerketa kualitatiboa eta kuantitatiboa. Lehen emaitzak batzarkide taldeen artean banatu dira, eta udazken honetan bigarren fase honen behin betiko emaitzak ezagutuko ditugu.
Memoria Historikoaren inguruan aurten, aitortza eta omenaldi ekitaldi ugari antolatu ditu Aldundiak. Joan den urteko abenduak 20ean Tabakaleran, Frankismoko errepresaliatuak izan genituen gogoan, eta bereziki Urolako trenbideko langileak eta errepresaliatutako foru langileak.
Otsailaren 23an, Kandiko Sasetaren heriotzaren 80. urteurrena ospatu genuen Hondarribiko hilerrian egindako ekitaldian. Bertan Saseta eta frankismoaren kontra borrokatu zuten gudariak gogoan izan genituen.
Martxoan emakumeek izandako papera goraipatu nahi izan genuen, gure betebeharra baita memoria osoa izatea. Bi ekimen burutu genituen. Alde batetik, eta Batzar Nagusi hauek eskatuta, Emeek Emana erakusketaren ibilbideari hasiera eman genion Aieten, eta bestetik, 1937ko udaberriak beren herrietatik kanporatuak izan ziren emakume eta haurrak gogoan izan genituen.
Ekainaren 17an, Gernika-Lumoko hilerrian, izenik gabe hilobiratu zituzten gipuzkoarren izenak eta izanak omendu genituen, Gernikako alkate eta Bizkaiko Ahaldun Nagusiarekin. Ekitaldi hunkigarria eta beharrezkoa familientzat.
Horrez gain, Gipuzkoako herrietan izan diren ekitaldietan parte hartu eta lagundu dugu. Zumaian, Eibar, Elgeta, eta urrian Deban Florentzio Markiegiri egingo zaion omenaldian ere izango gara.
Ikerketak, transmisioa, aitortza ekitaldiak, omenaldiak… Hau da, memoria historikoaren ezagutza eta transmisioa, betiere biktimei zor zaizkion egia, justizia eta erreparaziorako eskubideak bermatu asmoz.
Bestalde, Gipuzkoako Foru Aldundiak erabaki du salaketa aurkeztea frankismoaren krimenen aurka, egunen batean egia bihurtu dadin zapalkuntza frankistaren biktimek justizia eskuratzeko eskubidea. Salaketaren oinarria izango da gerra garaian frankistek fusilatutako gipuzkoarrei buruzko txostena, 980 biktimaren kasuak jasotzen dituena. Jabetzen gara gaur egungo egoeran zaila dirudiela, baina lanari lotzeko prest gaude, lege eta eskumen mugakizun guztien gainetik, ekintza judizialak aurrera egin ahal izateko behar diren aldaketak mugiarazteko.

4. ETORKIZUNEKO ERRONKAK: AGENDA POLITIKO BERRIA GIPUZKOARENTZAT
Hurrengo minutuetan zehar Gipuzkoaren agenda politiko berrian sakonduko dut. Hau da, foru gobernuaren ekintza gidatuko duen Bide Orria azalduko dut. Bide Orri hori segituz nahi dugu Gipuzkoa prestatu gipuzkoarrek dituzten kezka nagusien aurrean; horien artean daude, besteak beste, gure industrien lehiakortasuna, turismo eredua, gizartea zahartzea, gizarte desberdintasunak, gizonen eta emakumeen berdintasuna, klima-aldaketa, euskararen normalizazioa, eta abar.
Orain, ekonomia suspertzen eta hobekuntza hori finkatzen ari denean, ikuspegi zabalez begiratzeko ordua da, epe luzeko apustuak egiteko unea, Gipuzkoa etorkizunari heltzeko prestatzekoa.
Duela astebete Albaolan aditzera eman genuen moduan, Aldundiak, 2018-2025 zikloan zehar, 65 milioi euro bideratuko ditu proiektu estrategikoetara. Ezinbestekoak diren proiektu estrategikoak dira,  etorkizuneko erronkei aurre egiteko eta biharko Gipuzkoaren oinarriak jartzeko beharrezkoak. Horrela, Etorkizuna Eraikiz ekimenaren esparruan, foru erakundeak estrategia oso bat zabalduko du. Estrategia horrek bost proiektu estrategiko garatuko ditu funtsezko zenbait sektoretan, zibersegurtasunaren edo zahartzeari eman arretarenean kasu; zazpi proiektu esperimental ere garatuko ditu, besteak beste mendekotasunari eman beharreko arretari edo euskarazko ikus-entzunezko edukien sorrerari dagokienez; eta Think tank indartsu bat jarriko du abian, jakintza sortuko duen I+G unitatea izan dadin.  
Kasu guztietan, gero eta garrantzi handiagoa duten kontuak dira, eta gure lurraldearentzako funtsezko erronkak eragingo dituztenak gainera epe ertain-luzean. Esparru horietan gaur bertan hasten bagara lan egiten, bihar berme sendoagoz egin ahal izango diegu aurre.
Horietako lehen proiektua industriako zibersegurtasun zentroa da, eta helburua du lurraldeko enpresen lehiakortasuna blindatzea, produktuen zertifikazioaren eta ebaluazioaren bitartez. Izan ere, argi ikusten dugu teknologikoki produktu eta zerbitzu seguruak sortzeko gai den industria edukitzea oinarrizko lehiakortasun elementua dela. 2018-2025 epean zehar 8,5 milioi euro bideratuko dira guztira azpiegitura horretara.
Zahartzaroa eta mendekotasuna atenditzeko erreferentziazko zentroa Trintxerpen egongo da, eta Gipuzkoa erreferente bihurtu lezake sektore honi dagokionez. Proiektu horrek balio erantsia izango du, zeren eta I+G+b-ko unitate bat edukiko baitu, zahartzearen, osasunaren eta ongizatearen arloan laguntzako jarduerak, ezagutzaren kudeaketa eta garapen teknologiko eta industriala lotzeko gai. Espazio horrek sinergiak sortuko ditu, hirugarren sektorearekiko loturak estutzera begira. 2025erako aurreikusten den inbertsioa 30,7 milioi eurokoa izango da, Hospitalilloko parkingaren eraikuntza barne. 
Hirugarren proiektuak bi alderdi dauzka: alde batetik, klima-aldaketarako institutua, Gipuzkoako Ingurumen Gunean kokatuta egongo dena; eta, bestetik, Elektromugikortasunen eta efizientzia energetikoan esperimentatzeko poloa. Honen kokapena zehazteko dago oraindik. 
Laugarren proiektua mugikortasun iraunkorrerako azpiegiturak bultzatzera bideratuko da, eta helburu bikoitza izango du: lurraldeko bide berdeak suspertzea eta Gipuzkoarako tren eredu berria bultzatzea. 
Azkenik, bosgarren proiektuak Koldo Mitxelena berritzea aurreikusten du; aurrerantzean kultur zentro modernoa hartuko du, garai berrion beharretara egokituta.  
Horien paraleloan, zazpi proiektu esperimentalen garapena ari gara lantzen: euskarazko ikus-entzunezko edukiak sortzea bultzatzeko faktoria, arestian aipatu dudana; gastronomia 4.0 proiektu bat; turismo adimentsurako teknologiak garatzeko proiektu bat; Gipuzkoa Coopera programa; kultur mezenasgo berri bat bultzatzeko foru arau berria; eta etxe asistentziarako bi ereduren diseinua, mendekotasun egoeran dauden pertsonei zuzendua bata eta gizarte babesik eza eta ahulezia soziala jasaten duten gazteak gizarteratzera zuzendua bestea.
Horiek guztiak testatze fasean dauden proiektuak dira. Ausardiaz jokatzea erabaki dugu. Gorantz datozen sektoreetan edo etorkizunean garrantzitsuak izan daitezkeen sektoreetan Gipuzkoa erreferentea izan dadin lortu nahi dugu eta, horrekin batera,  gure lurraldean bertan dauzkagun zenbait arazori irtenbidea eman, jakina. Azken batean, kontua da esparru jakin batzuetan jardutea, dauden mehatxuak deuseztatu eta, aldiz, aukera bihurtu ahal izan ditzagun.

Think tank berritzailea
Azkenik, Foru Aldundiak bultzatzen duen agenda politiko berriak Think tank egonkor bat itxuratzea aurreikusten du, hain zuzen Etorkizuna Eraikiz-en esparruan izan zen hausnarketa-taldeari txanda hartzeko; azken honek, 2016an, abian jarri zuen lurraldeak etorkizunera begira dituen erronka nagusiak identifikatzeko prozesua. Gobernantza ireki eta kolaboraziozkoaren eredu berriarekin, Foru Aldundia dagoeneko hori ari baita garatzen ardatz gisa, Think tank horrek jarraipena emango dio Gipuzkoaren etorkizun ekonomiko, sozial eta politikoa bermatzeko politika publikoak eraikitzeko lanari. 
Ez gara mugatuko iristen zaizkigun erronkei aurre egitera; oso bestela, horiei aurrea hartu nahi diegu, jarrera proaktiboa erakutsiz, hain zuzen gure etorkizuna diseinatzearren lurraldeko eragile guztiekin batera, hau da, erakunde, enpresa, gizarte zibil, zentro teknologiko, unibertsitate eta herritar guztiekin batera oro har. 
Inkestek erakusten dutenez, herritarren kezka nagusia etorkizuna da. Horrenbestez, etorkizun hori diseinatzea eta eraikitzea denoi eragiten digun gauza bat da, denoi dagokigun gauza bat da.

5. EGOERA POLITIKOA
Egoera politikoak zeharo baldintzatzen ditu erakundeen jarduera publikoa eta eguneroko bizimodua, eta hauek egoera politiko horren mendean daude, neurri handi batean. Orain, egungo egoera politikoa baldintzatzen duten kontu nagusietako batzuen gaineko gogoeta eta diagnostikoa egin, eta horiekiko dudan jarrera politikoa helarazi nahi dizuet. Lehen-lehenik Kataluniako egoerari buruz hitz egin nahi dut eta, bigarrenik, zuzenago eragiten digun euskal egoera politikoaz arituko naiz.
Egun hauetan Kataluniako egoera politikoa monopolizatzen ari da eztabaida politikoa, ez baina bakarrik Katalunian, baizik eta baita estatuan eta Euskadin ere. Kataluniako Legebiltzarrak Erreferendum Legea eta Iragankortasun Legea onartu ditu eta, horren ondotik, erreferenduma deitu du etorkizun politikoa erabakitzeko. Alabaina, demokraziaren kontrako erantzuna etorri da Estatuaren aldetik, Kataluniako herriaren borondatearen kontra, katalanen borondatea beren sistema instituzionalean datza eta. 
Egun hauetan, ikusi dugu  erakundeetako arduradunak atxilotzen eta hedabideetan erregistroak egiten, herrialde ez demokratikoetan gertatu ohi den moduan. Alderdi Popularraren gobernuak indarraren eta inposizioaren bidea aukeratu du elkarrizketara eta akordiora jo beharrean, nahiz azken hauek nagusi izan beharko luketen izaera politikoko gatazkak konpontzeko unean. Eta, espainiar nazioaren batasun desegin ezina demokraziarako mugatzat identifikatzen duen Estatuaren aurrean, nazio aniztasunaren errealitatea ukatzen duen eta inposizioan oinarritutako kultura politikoa duen Estatuaren aurrean, era masibo, zibiko eta demokratikoan kalera atera den herri baten erantzuna ikusi dugu, herri orok dituen eskubideak erreklamatzeko. 
Katalanen erantzuna zilegi, demokratiko eta eredugarria izan da eta izaten ari da. Eta Govern-en erantzuna, Puigdemont presidentea buru, egokitu egin zaie bai Kataluniako herriaren borondateari, bai herri hori ordezkatzen duen sistema instituzionalean oinarritzen den legezkotasunari. 
Berriro ere aukera hau baliatu nahi dut, Kataluniako herriarekiko eta dituen ordezkari instituzionalekiko elkartasuna adierazteko. Hau da, elkartasuna adierazi nahi diet Kataluniako herritarrei, Generalitateari eta alkateei, gehien-gehienak herriaren borondate nagusia defendatzera atera baitira. Ez dut batere zalantzarik: gaur egun, arma bakarra irribarrea duten eta bere eskubideak era bakezko eta demokratiko batez defendatzen dituztenen ondoan sentitzen dira Euskal Herriko eta Gipuzkoako herritar gehienak. Eta ez dut batere zalantzarik euskal eta gipuzkoar herritar gehienek ikaraturik ikusten dituztela atxiloketak, erregistroak, konfiskazioak eta guardia zibilaren agenteen traslado masiboak, ekintza horien helburu bakarra jendeari beldurra sortzea baita. Beldur hori, gainera, guganaino eta Estatuko beste leku askotaraino iristen da. 
Indarraren erabilera bidegabeak ito egiten du demokrazia, eta beldurrak aienarazi egiten ditu demokrazia aurreratu batek berezko behar dituen balioak. Elkarrizketa eta akordioa behar dira, inposizioaren eta beldurraren aurrean. Zer gobernari motak eraiki nahiko luke bere herrialdea indarrean eta inposizioan oinarrituta? Beti-beti egongo gara elkarrizketaren alde egiten dutenekin eta printzipio demokratikoak errespetatzen dituztenekin.             
Katalunia nazioa delako. Nazio askotariko, moderno, mundura ireki, globalizatua, kultur eta gizarte aldetiko aberastasun itzelekoa, eta izatea erabakitzen duena, izateko behar besteko heldutasun politikoz hornitua. Eta Kataluniak berea du subiranotasunerako eta determinazio librerako eskubidea. Espainiar estatuak ezin du espainiar herriarentzako subiranotasuna eskatu, eta aldi berean Kataluniako herriari printzipio horixe ukatu. Hain justu jarrera politiko hori kontraesankorra eta demokraziaren kontrakoa delako. 
Eta Katalunia ez da egun batetik bestera iritsi egoera horretara, berez nolabait. Oso bestela, egoera hori prozesu baten emaitza izan da, prozesu horren ezaugarriak politikaren ukatze sistematikoa eta gatazka politiko bat kudeatzeko unean erakutsitako erabateko arduragabekeria izan baitira. Eta gatazka politiko hori konpontzeko modu bakarra da espainiar estatuan dauden nazio identitateen aniztasuna errespetatzen duten egitura politikoen bidetik jotzea.
Katalunia eta instituzio katalanak estatutuaren erreforma bat planteatu ondoren iritsi dira egoera horretara. Erreforma hori gehiengo handi-handi batek onartu zuen Kataluniako Parlament-ean, eta Diputatuen Kongresuak lehen “garbitua” eman eta, ondoren, Auzitegi Konstituzionalak dinamitatu egin zuen. Kataluniako instituzioek, Maragallekin hasirik eta Montillarekin eta Mas presidentearekin segituz, behin eta berriro ohartarazi dute Kataluniako gizartean haserrea eragiten ari zela espainiar gobernuek erakutsitako jarrera, hau da, Kataluniako instituzioekin hitz egiteko eta ulertze batera iristeko ukazio sistematikoa; haserre horrek, orain, benetan gestionatzen zaila den neurria hartu du. Erantzuna beti berbera izan da: ez, ez eta ez. 
Demokrazian sarritan aipatu ohi ditugu, egoki nik uste, ‘elkarrizketa’ eta ‘itun’ hitzak. Gizarte askotariko batean hitz egin behar da, eta elkarrekin ondo konpondu. Gutxiago hitz egiten da, baina, elkarrizketa eta elkarrekin ondo konpontze hori gauzatuko diren harreman politikorako egitura itxuratu behar duten printzipioei buruz. Identitate kolektibo desberdinek esparru berean dituzten eskubide politikoak atxikitzeko unean baldintza-berdintasunik ez bada, zer egoeratan gertatzen dira elkarrizketa eta itun horiek?
Demokrazian ezin dena gertatu zera da, Estatuak esatea elkarrizketa eta ituna bakar-bakarrik baldintza politiko batzuetan direla posible, eta baldintza horietan espainiar herriaren subiranotasunaren printzipioa Kataluniako herriaren subiranotasunaren printzipioaren gainetik egotea. Hurrena, desberdintasunezko egoera horri “demokrazia” eta “zuzenbide estatu” deituko diogu, eta hortik aurrera, elkarrizketa bakar-bakarrik nik aurrez ezarritako baldintzetan da posible. Horixe da, zehatz-mehatz, espainiar estatuak egiten duena. Eta noski, subiranotasun biak plano berean jarri nahi dituen prozesu oro antidemokratikoa da, gizartea zatitzen du, tentsioa sorrarazten du eta nazionalismo etniko baztertzailea da, eta gainera zeharo desegokia gizarte askotariko eta aurreratuetan. 
Espainiar estatuak gaitasun itzela du nahi duen kontakizunak edo errelatoak sozializatzeko, baina bokazio demokratiko izugarria duen herri bat topatu du, eta herri horrek "EZ" esan dio.
Zein da alternatiba, eskubide nazionalak aitortzeko elkarrizketari eta akordioari sistematikoki “EZ” esaten dion estatu baten aurrean? Erantzuna da elkarrizketa eta akordio gehiago behar direla. Bikain. Beste elkarrizketa txanda bat egingo dugu. Eta ezetza da berriro erantzuna. Zer egingo dugu? Berriro elkarrizketa eta akordioa. Nola bideratzen da “itzulera amaiezin” hori, ekuazio hori, termino demokratikoetan? 
Bide bakarra dago: elkarrizketan eta akordioan oinarritu behar duen prozesu demokratikoa martxan jartzea, eta prozesu hori herriaren  borondate legitimoari erantzungo dion lege eta arau esparru berri bat itxuratzeko gai izatea. Kataluniak bide hori aukeratu du, eta Estatuak indarrez eta inposizioz erantzun dio. Ni Kataluniarekin nago, eta elkarrizketa eta akordioa eskatzen ditut katalanek duten erabakitzeko eskubideari bide emateko.
Kale itsu batean sartzea izango litzateke mendekotasunezko egoera bat onartzea eta, ondorioz, eskubide nazionalak garatzeko baldintza bezala jartzea mendekotasun horrexek inposatzen duen legeria ez aldatzea; kale itsu batean  sartzea eta mendekotasunezko egoera hori betikotzea.  
Gogoeta hau amaitzeko, Kataluniako herriari nire estimu eta adiskidetasuna adierazi nahi diot. Espero dut, desio dut, oraingo tentsio egoera hau termino demokratikoetan bideratu ahal izatea, bakearen bidetik joz, eta elkarbizitza, aniztasuna eta dibertsitatea bermatuta.          
Kataluniak eta Euskadik lotura historiko garrantzitsuak dituzte, eta baita kulturalak, sozialak, ekonomikoak eta politikoak ere. Euskal herritarrak interes handi-handiz ari dira segitzen Katalunian gertatzen ari dena. Aipatu ditudan loturengatik eta Katalunian gertatzen denak espainiar estatuaren etorkizunari eta Euskadiri eragingo dielako. Ez baina, batzuek hori uste arren, gure herrialdean domino eragina izango duelako, baizik eta krisi konstituzionalaren gaineko eztabaidan eragiten duelako, are gehiago agerian geratu denean Estatua ez dela gai gaur egun espainiar estatua osatzen duten nazioei oro har erantzuna emateko. 
Ondoren, Euskadiko egoera politikoari buruz hitz egin nahi dut. 
ETAk indarkeriaren behin betiko amaiera iragartzea mugarria izan da euskal gizartean. ETAren terrorismoak kalte konponezina egin du hilketaren eta estortsioaren bidez, familiak suntsitu ditu eta zeharo modu antidemokratikoan baldintzatu du euskal gizarteko elkarbizitza, Estatukoa bezalaxe oro har. Eta izugarrizko kaltea eragin dio defendatzen ari zela zioen kausari. Objektiboki, ETA izan da euskal nazio eraikuntzarentzako eta herri gisa ditugun nazio eskubideak aitortzeko oztopo nagusia.  
Indarkeriaren behin betiko amaierak eta Ezker Abertzaleak normaltasun demokratikoan kokatzeko jorratu duen aldaketa estrategikoak eszenatoki berrian jartzen gaituzte. Egoera berri honek, alde guztietatik begiratuta lehengoa baino positiboagoa bada ere, ezin gaitu eraman dena konponduta dagoela pentsatzera. Gauza asko falta dira. Adibidez, gauza zehatz batzuk, esaterako ETA behin betiko desegitea, eta izaera estrukturalagoko beste batzuk, adibidez balio demokratikoetan oinarritutako herritarren elkarbizitzan sakontzea. 
Ildo horretatik, funtsezko bost erronka aipatu nahiko nituzke, balio demokratiko sakonenetan sustraitutako elkarbizitza-sistema eraikitzera begira: 
1. ETA erabat desegitea lortzea.
2. Iraganaren gaineko autokritika egitea, indarkeriaren erabilerak ekarri digunaren eta izan dituen ondorioen gainean, etorkizunera begira, ikuspegi etiko eta demokratikotik.
3. Terrorismoaren biktimei arreta ematea eta zaintzea. Memoria eta egian oinarritutako kontakizuna, errelatoa, bizirik mantentzea.
4. ETAko presoak hurbiltzea lortzea, senideek ez ditzaten urruntze horren ondorioak jasan; eta, aldi berean, presoak gizarteratzea lortzea, prozesu hori bide sendoetatik bizkortzeko aukera ematen duten legezko tresna guztiak erabiliz.       
5. Errelato edo kontakizun partekatua eraikitzea herritarren elkarbizitzaren sustraiari, garapenari eta nagusi izan behar dituen edukiei buruz; elkarbizitza horrek giza eskubide guztien errespetuan oinarrituta egon behar du, eta sistema demokratiko batek erregulatuta.  
Indarkeriarik gabeko eszenatoki berri honek, bat eginik gizartean indarkeriarekiko sortutako nekearekin eta kontsumo gizartearekin, horretan existitzen diren bakarrak oraina eta 140 karaktereko titularrak baitira, gizartearen amnesia nagusi den eszenatoki batera eraman gaitzake. 
Arrisku hori hor dago, argi eta garbi, eta ahal dugun guztia egin behar dugu bidegabekeriaren eta eragindako minaren memoria bizirik mantentzeko. Eta, batez ere, kultura zibiko eta demokratikoa sakondu behar dugu, komunitatearen kapital sozial eta demokratikoa sendotu ahal izan dezagun. Zenbaitek pentsatuko du ETA desagertu ondoren dena konponduta dagoela. Ez ba; eraikuntza demokratikoaren eginkizunean era iraunkorrean jardun behar dugu, guztiok, gure gizartean.
Azken aipamena egin nahi dut herritarren elkarbizitzaren kontuari buruz. Gure gizartea ezin bizkorrago ari da aldatzen; aldaketa horretan gero eta gizarte dibertsoagoa ari gara ikusten, gero eta askotariko eta konplexuagoa. Eta konplexutasun horretatik balio eta portaera dibertsitatea datorkigu. Konplexutasun hori etengabe barneratu behar dugu, ikuspegi demokratikotik, gure gizarteak dagoeneko ez direlako homogeneoak, eta ez zaizkiolako eredu bakarrari egokitzen. 

Sistema konstituzionalaren arkitekturaren krisia. 
Nire iritziz, zorrotz ekin behar diogu espainiar estatua osatzen duten nazioak egokitzeari dagokionez arkitektura konstituzionala erakusten ari den krisiaren kontuari. Puntu honetan Euskadiri buruz arituko naiz soilik. 1978ko konstituzioak gaizki bideratzen du kontua, espainiar nazioaren subiranotasuna sagaratzen baitu subjektu konstituziogile bakar eta zatiezintzat. Gernikako estatutuak, onartu zutenean, legitimitate handia lortu zuen gure Herrian, sistema berean elkarrekin bizi zitezkeen bi legitimitate nazionalen arteko ituna zela ulertu zen neurrian. 
Azken 37 urtean zehar, Estatuaren jarrera izan da euskal sistema instituzionala ez errespetatzea eta gure eskumen-boterea ahultzea ezen, lege maila izan arren, ez da bete, are gehiago, murriztu egin da. Eta noski, Eusko Legebiltzarraren pronuntziamendu askok, esaterako autodeterminazio eskubidearen aldekoak edo erabakitzeko eskubidearen instituzionalizazioa jasotzen zuen Estatutu Politiko Berriaren onarpenak, hutsaren hurrengo bidea egin ahal izan dute. 
Estatu espainiarrak berak badu ohore zalantzazko bat: estatua osatzen duten nazioak gero eta urrunago egotea.
Azken urteotan, egokitasun faltatik ondorioztatutako krisi garrantzitsu horri krisi ekonomikoak ekarri duena erantsi behar, edota testuinguru orokorrean gertatu diren aldaketen ondorioz Estatuak berak erakutsi duen ahultasuna. Norbaiti gustatzen al zaio espainiar estatuaren egungo eraketa?
Hel diezaiogun, bada. Euskadi bere etorkizuna erabakitzeko eskubidea duen nazioa da. Hau ez da jarrera politiko bat. Eskubidea baizik. Eta euskal arazo nazionala ez da konponduko, harik eta gure ordenamendu juridikoan erabakitzeko eskubidea instituzionalizatu, eta gure nazioa subjektu politikotzat erabat onartua den arte. 
Arduradun instituzional batzuek uste dutenaren kontra, arazo hau atzeratzen ibiltzeak arazoa larriagotzea ekarriko du. Katalunian gertatzen ari denaren testuinguruan, gaiari heltzeko formula desberdinak ari dira aipatzen. 
Irailaren 21ean Eusko Legebiltzarrean egindako politika orokorrari buruzko eztabaidan, lehendakariak gogoeta bat azaldu zuen; horretan, irtenbide konfederala aipatzen zuen, gure Herriaren eskubide historikoetan oinarritua. Oso proposamen egokia da gure Herriaren erabakitze eskubidea instituzionalizatzeko.
Horren inguruan nire jarrera argia da: euskal gizartea politikoki egituratzeko legitimitateak euskal gizartearena eta ordezkari dituen erakundeena izan behar du, ez beste inorena. Eta helburu hori lortzeko, sistema instituzionalak eta euskal gizarteak elkarrekin aritu behar dute. Garrantzitsua da legitimitate demokratikoaren eta legezkotasunaren arteko doitze bat izatea, baina indarrean den legezkotasunak ez du, inolaz ere, legitimitate demokratikoaren garapena eragotzi behar. 
Gaiari heltzeko ordua da jada. Hitz egiteko, eztabaidatzeko, negoziatzeko eta adosteko ordua, baina espainiar estatuaren etorkizunak ezinbestekoa du onartzea katalanek, galiziarrek eta euskaldunek beren etorkizuna erabakitzeko eskubidea dutela.

ONDORIOAK
Ez noa gehiago luzatzera. 
Iazko hitzaldian auzolanaren balioa azpimarratu nuen, gure lurraldearen ezaugarri nagusi moduan. Aurtengoan etorkizunean ipini nahi dut azpimarra. 
Orain da unea Gipuzkoak eskuartean dituen erronka nagusienei behar den bezala heltzeko. Horretarako, tresna egokiak sortu behar ditugu guztion artean. 
Alderdikeriak alde batera utzita, nukleo gogor bat ezarri beharra daukagu, epe ertain eta luzera egonkorra izango dena. Etorkizuna Eraikiz da gobernu honek abian jarri duen tresna nagusia helburu horretarako. Proposamen sendoa eta zintzoa. Etorkizuna Eraikizen bidez, eskua luzatzen diogu Gipuzkoako gizarte osoari, baita Batzar Nagusietako talde guztiei ere, elkarrekin eraiki dezagun Gipuzkoaren etorkizuna. 
Mila esker. 
